
Mikudagur 18. januar 2017 ·  Nr. 818 Sosialurin Hugskot og viðmerkingar – send sms til 225000

KUNNING til ØLL í FØROYUM, serliga til 
PENSJÓNISTAR og KOMANDI PENSJÓNISTAR

Eg missi onki av, 
at onnur fáa rættindi

Post 
SKAALUM

KJAK

Samhaldsfasti er ein partur av full­
ari fólkapensjón. Útgjaldið verður 
tó stýrt av eini broyting, sum varð 
gjørd í lógini í 2009. Tá kom kravið 
um, at persónur skal hava búð 40 ár 
í Føroyum fyri at fáa fult útgjald. 

Broytingin í lógini hevði við sær 
eina avlaging av Samhaldsfasta. 
Tey, sum hava búð í Føroyum í 
styttri enn 40 ár, eru vorðin frátikin 
rættin til fult útgjald, sjálvt um tey 
hava goldið inn frá byrjan.

Hesi fólk fáa í dag skert útgjald 
úr Samhaldsfasta, sjálvt um tey 
eisini eftir lógarbroytingina hava 
goldið inn í Samhaldsfasta. Helst 
eru tað nøkur, ið ikki hava varnast 
hesa broyting, tí tey fáa nettopen­
sjón á kontu. Eru fólk í iva, kunnu 
tey venda sær til TAKS um hetta. 
Fult útgjald er kr. 4.025,-.

Sostatt hava tey, sum vórðu pen­
sjónerað áðrenn 2009, fingið fult 
útgjald, men fleiri av teimum, sum 
vórðu pensjónerað aftan á 2009, 
hava verið fyri stórum vanbýti. Til­
samans eru tað uml. 300 fólk, sum 
hava havt rætt til fult útgjald, men 
sum mistu henda rætt í 2009. 

Hesin mismunur skal rættast, og 
tí skulu vit á fund við Kristinu Há­
foss tann 18. jan. 2017.

Tað, ið vit vilja, er at fáa ein setn­
ing inn í lógina frá 2009, sum ljóðar 
soleiðis:“Tey, sum hava goldið inn 

frá byrjan, hava rætt til fult útgjald 
úr Samhaldsfasta.“

Tað snýr seg nevniliga ikki bara 
um útlendingar, sum fáa ov lítið 

útgoldið, men eisini um føroyingar, 
sum hava búð og arbeitt í útlondum 
og eru komnir heim aftur. Teir 
skulu hava rætt til fult útgjald, um 

teir hava goldið inn frá byrjan!
Hesin mismunur skal burtur, og 

tí er neyðugt at gera hesa tillaging í 
lógini, áðrenn pensjónsnýskipanin 

verður samtykt og sett í verk. Sum 
tað ljóðar, skal hon fyri tingið í 
heyst.

Eisini vísir tað seg, at persónar, 
sum av ymsum orsøkum ikki hava 
goldið inn, men hava búð í Før­
oyum í 40 ár, hava fingið rætt til 
fult útgjald, uttan mun til, um tey 
búgva her ella í Danmark. 

Vit vilja ikki døma ella frátaka 
nøkrum nakað, men vit vilja vísa 
á, at fólkapensjónin í Føroyum er 
minni enn tann í Danmark, og tað 
skal ikki gerast mismunur.

Um nakar fær at vita, at hann/
hon ikki fær fult útgjald úr Sam­
haldsfasta, ber til at venda sær til 
Landsfelag Pensjónista á shf@mail.
fo

Ærað verður minnið um syst­
kynabarnið John.

Vegna tey, sum eru fyri vanbýti
Bozena Rasmussen

Ole Jensen
Jóna Jimenez

Koos Kamminga
Inger Flø Jørgensen

Tráin Petursson Nónklett
Landsnevndarlimur í Unga 
Tjóðveldið

Hjúnabandið er elli­
gamalt, og hevur 
broytt seg leypandi. 
T.d. bar ikki til at 
gifta seg hjá ognar­
leysum í Føroyum 
fyrr. Hetta er tíbet­

ur broytt, og nú er eisini uppá tíð­
ina, at tvey av sama kyni sleppa at 
giftast borgarliga. Hendan broyt­
ingin er hend nógvum øðrum lond­
um, og kanska serliga londum, sum 

vit eru glað at samanbera okkum 
við, t.d. Ísland, Danmark og Svøríki. 
Góð demokratisk vælferðarsamfe­
løg, har eisini minnilutar hava sjálv­
søgd rættindi. Ein meiriluti av 
Føroya fólki ynskir broytingina, og 
ein meiriluti av løgtinginum hevur 
samtykt at broyta hjúnabandslóg­
ina, so nú er tíð uppá at fólksins 
vilji verður settur í verk.

Eg skilji slett ikki, hvussu tað ber 
til at vera ímóti, at samkynd kunnu 
giftast borgarliga. Borgarlig vígsla 
er ikki partur av einari religiøsari 
siðvenju. Tað ber til hjá ikki-trúgv­
andi og ikki-kristnum fólkum at 
verða gift borgarliga. Hví skal tað 

so vera í lagið at forða samkyndum 
hendan møguleikan? Tað má vera 
upp til vaksin fólk, at sjálvi finna 
útav sínum maka. Hetta eiga Jógv­
an á Lakjuni, Bergur Debes Joensen 
og Miðflokkurin ikki at hava av­
gerðarrætt í. 

Tað fer at gera tað lættari hjá 
LGBT persónum at búgva og trívast 
í Føroyum við broytingini av hjúna­
bandslógini. Hetta er ikki bara jaligt 
fyri LGBT persónar, men eisini hjá 
familju og vinum teirra. Tað fer at 
gleða meg, tá míni samkyndu vinir 
(og øll eg ikki kenni) fáa somu rætt­
indir sum eg. Eg missi onki av, at 
onnur fáa rættindi.

Virgar T. Dalsgaard

Eftir at fólkatings­
maðurin Sjúrður 
Skaale hevur út­
givið sína rættiliga 
vælskrivaðu, men 
sjálvandi selektivu 
versión av teimum 

bizarru politisku hendingunum 
stutt fyri ártúsund-skiftið, má tað 
vera eitt fólkakrav, at ØLL fáa 
innlit í, hvussu leikur reelt fór 
fram.

Tað er eingin DONSK lóg, sum 
forðar okkum í at fáa almanna-
kunngjørt tey røttu skjølini og alt 
orðaskiftið, sum SS sjálvandi ikki 
hevur kunnað tikið við.

Hann hevur sorterað persón­
liga, og tað hevur hann rætt til, 
men vit mugu krevja, at hvør 
stavur og hvørt komma verdur 
alment.

Er nakar ímóti, at skjølini 
koma fram?

Ja, tað finnast helst fleiri fólk 
Í FØROYUM, sum vilja krógva 
skjølini fyri veljarunum, tí tað er 

pínligt fyri tey, men er tað nóg 
sterk orsøk til, at fjøldin av fólki 
má gita og fantasera ella skapa 
undarligar mytur um, hvussu 
tann absurda evnagongdin var. 
Ella noyðast við tann "subjekt­
iva sannleikan" hjá Sjúrði.

Fólk hava avgjørt rætt til innlit 
í søgulig mál, sum ikki eru loynd­
arstemplað og slett ikki  hava 
nakran militerpolitiskan týdning.

Hesar fáu reglur eru tí ein 
OPIN SPURNINGUR til Lands­
stýrið og serliga til løgmanns:

"NÆR verða øll hesi skjøl al­
mannakunngjørd, og HVIS tit ikki 
vilja gera tað – hvat er so begrund­
ilsið fyri, at tað ikki verður gjørt?"

Tað undrar meg, hvussu høgt tað ber til at ganga uppí seksualitetin hjá onkrum 
øðrum. Hvussu tað ber til at halda seg hava rætt at blanda seg uppí, hvørjum 
vaksin gifta seg við. Jógvan á Lakjuni hevur sett alt embætisverkið í sving, 
tí hann hevur sett eina rúgvu av spurningum til okkara landsstýrisfólk um 
broytingina av hjúnabandslógini, Bergur Debes Joensen, prestur, hevur hildið 
prædiku, har hann m.a. tosaði um “fíggindar hjá hjúnalagnum” og Miðflokkurin 
hevur kært løgmann fyri hansara embætisførslu í samband við broytingina av 
hjúnabandslógini. Alt hetta stríðið fyri at forða summum at giftast borgarliga.


